
Hoofstuk van die dag: 2
Korintiérs 11

Julle verdra dit as iemand julle soos slawe behandel, as
iemand julle uitbuit, as iemand julle bedrieg, as iemand

julle uit die hoogte behandel, as iemand julle in die gesig
klap. (2 Kor 11:20)

Wat Paulus ontstel het, is dat die sg. apostels die gemeente
uitgebuit het om geldelik voordeel te trek. En die ergste was
dat hulle gesé het Paulus is nie die naam apostel werd nie,
want hy het nie geld vir sy dienste gevra nie. En - die
lidmate het die sg. apostels daarmee laat wegkom. Hulle het
gedink die manne verdien elke sent wat hulle vra, want hulle
is manne van God.

Dieselfde gebeur vandag nog. Mense maak geld uit die
evangelie. Hulle buit liggelowige aanhangers uit vir eie
gewin. Hulle leef in groot weelde en dink niks daarvan om van
hulle volgelinge meer en groter bydraes te eis nie. Dink maar
aan die televangeliste wat skatryk word uit hulle aanhangers
se bydraes.

Die Franse filosoof Voltaire het gesé mense sal enige iets
glo, solank dit in ’'n godsdienstige baadjie verpak word.
Inderdaad. Pasop vir predikante en pastore wat in weelde leef
uit die offers van goedgelowige volgelinge. Geestelike leiers
word nie geroep om ryk te word nie, maar om te dien (vgl vers
2).

Hoofstuk van die dag: 2
Korintiérs 10

Julle kyk net na een kant van die saak. As iemand dan so vas
oortuig is dat hy aan Christus behoort, moet hy onthou: ons
behoort net soos hy ook aan Christus. (2 Kor 10:7)

Menige meningsverskil het al ontstaan omdat mense ’'n saak
beskou en beredeneer slegs vanuit hulle eie perspektief, en
nie wil of kan insien dat die een met wie hy of sy verskil,
ook 'n geldige standpunt het nie. Ek moet erken dat dit een
van die moeilikste goed is wat ek moes leer, naamlik dat ek
nie alleen reg is nie, of dat my manier van doen nie die
enigste geldige, of noodwendig die beste, aanpak van ’'n saak
is nie.

Dit was presies Paulus se probleem met die “apostels” wat na
hom in Korinte kom arbei het. Hulle, en agter hulle aan die
gemeente, het eenogig na apostelskap gekyk, en gedink dié
“nuwe” apostels se manier van doen was die enigste manier wat
reg is. In die proses het hulle Paulus die rug toegekeer.
Daarom herinner Paulus hulle daaraan dat hy ook ’'n gelowige
is, en meer nog, deur Christus afgesonder is om in sy diens te

staan (vers 8).
Jy het nie al die wysheid in pag nie. Daarom is beskeidenheid
"n deug.

Hoofstuk van die dag: 2
Korintiérs 9

Elkeen moet gee soos hy hom in sy hart voorgeneem het, nie
met teensin of uit dwang nie, want God het die blymoedige
gewer lief. (2 Kor 9:7)

'n Diaken vertel dat hy op sy besoeke om dankoffers in te
samel, by ’'n lidmaat gekom het wat glad nie lus was vir hom
nie. Hy het sy bydrae sommer so oor die tafel na die diaken
geskiet met die woorde: “Dé, vat jou geld en maak dat jy
wegkom!” Die diaken was natuurlik onthuts. Hy vertel dat hy
die geld net so vir die lidmaat teruggeskiet het, en gesé het:
“As dit jou dankoffer aan die Here is vir wat Hy elke dag vir
jou doen, wil ek dit nie hé nie.” Hy het net daar omgedraai en
die huis verlaat. Toe hy na sy besoeke laat die aand by sy
huis aankom, staan die lidmaat hom en inwag met trane in sy
oé, 'n ordentlike dankoffer in die hand. Hy het nooit besef
dat sy maandelikse bydrae sy dankbaarheid teenoor die Here
weerspieél nie, het hy bely.

Jou maandelikse bydrae vir die werksaamhede van die kerk
behoort nie onnadenkend of afknyp te wees nie. Dis immers vir
God, nie vir die kerk nie, wat jy daarmee dankie sé.

Hoofstuk van die dag: 2
Korintiérs 8

Op hierdie manier voorkom ons dat enigiemand ons dalk sou
verdink in verband met so 'n groot som geld wat ons moet
wegbring. (2 Kor 8:20)

Paulus was nie net ’'n groot apostel nie. Hy het ook prakties
gedink oor die lewe en oor hoe ander sy optrede sou beoordeel.
Daarom vat hy verteenwoordigers uit die gemeentes met hom saam
wanneer hy na Jerusalem reis om die geld wat hy ingesamel het,
te gaan oorhandig. Hy het besef dat kwaadwillige mense hom
maklik sou kon beskuldig dat hy van die geld vir homself gevat
het.

Ons is dikwels geirriteerd oor al die maatreéls wat getref
word wanneer dit by geld kom. In die kerk word die kollekte
byvoorbeeld eers deur die diakens getel en aangeteken voordat

die skriba dit ontvang. Die skriba teken dan weer die bedrag
aan wat inbetaal is, en dié bedrae word noukeurig deur ’n
rekenmeester gekontroleer. Dit voel na onnodige werk, maar dis
die korrekte manier (vers 21).

Geldgierigheid het ongelukkig al meermale mense van onbesproke
karakter gepootjie. Daarom waarsku Paulus in Rom 13:14 dat ons
nie voorsorg vir die vlees mag maak om sy begeerlikhede te
bevredig nie (O0AV).

Onkreukbaar en bo alle verdenking. Dis hoe ons moet leef.

Hoofstuk van die dag: 2
Korintiérs 7

Al het ek julle ook deur my brief hartseer gemaak, is ek nou
nie daaroor jammer nie. (2 Kor 7:8)

i

In 2 Kor 2:4 verwys Paulus ook na hierdie brief wat hy “met
groot bekommernis en beklemming van hart, en onder baie
trane,” aan die Korintiérs geskryf het. Die brief het
ongelukkig nie vir ons behoue gebly nie. Dit het gevolg op ’'n
tweede besoek wat Paulus aan die gemeente gemaak het, nadat hy
slegte gerugte oor die gemeente gehoor het. Dit was ’'n pynlike
en ongemaklike besoek om die gemeente tot besinning te bring.
Dié besoek het glad nie goed verloop nie; trouens, Paulus is
onverrigter sake uit Korinte weg.

Ons weet nie presies wat in die brief gestaan het nie, behalwe
dat dit Paulus se ontsteltenis en pyn oor die probleme in die
gemeente uitgedruk het. Dit lyk ook asof hy in die brief baie
kwaali met hulle was, soos 'n pa met 'n stout kind. Hierdie
“tranebrief” het blykbaar die gemeente tot hulle sinne geruk.
Een van die probleme in vandag se samelewing en in die kerk is
dat niemand die moed het om hard en reguit te praat nie. Sagte
woorde is ongelukkig nie altyd die regte aanslag nie.

Hoofstuk van die dag: 2
Korintiers 6

. 1n alles laat ons ons ken as dienaars van God. Dit doen ons
met baie geduld in verdrukking, ontbering en nood. (2 Kor
6:4)

Vir baie mense vandag is spanning, konflik en lyding deel van
hulle bestaan. En dan is daar mense wat sé dat hierdie sal
verdwyn as jy opreg in Christus glo; dat Hy ons kan verlos van
ons probleme; dat Hy aan ons voorspoed, gesondheid en 'n lewe
van oorvloed wil skenk, soos Jesus in Joh 10:10 belowe het..

Dit klink so wonderlik! Kyk jy egter na die eerste gelowiges,
was dit allesbehalwe hulle ervaring, soos Paulus dit in vers 4
en 5 uitspel. Tog, sé hy, het hierdie swaarkry vir hom dinge

gebring wat geld nie kan koop nie (vers 6-10). Om die waarheid
te sé, al het hy niks, besit hy alles (vers 10). Jakobus skryf
dat ons baie bly moet wees as allerhande beproewings oor ons
kom, want julis deur die beproewings groei ons geloof (Jak
1:2-4).

Jesus se lewe van oorvloed lyk baie anders as dit waaroor ons
droom. Dit vra dat jy jouself verloén, jou kruis opneem en Hom
volg (Matt 16:24). In Jesus se wéreld is dit immers die
treurendes, die vervolgdes, die beledigdes wat geseénd 1is
(Matt 5:3-12).

Onlangse Bydraes

= Juda

= Joh 11: 25,26 JESUS BRING HOOP

=Dina, die meisie wat verkrag is

= Ragel, die vrou wat alles gehad het

= Joh 14:23 Smag jy na God se teenwoordigheid?

